
1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության Ազգային ժողովը 2017 թվականի փետրվարի 8-ին վավերացրել է 2012թ. դեկտեմբերի 5-ին Աշխաբադում ստորագրված «Անկախ պետությունների համագործակցության մասնակից պետությունների ֆինանսական հետախուզության ստորաբաժանումների ղեկավարների խորհրդի կազմավորման մասին» համաձայնագիրը (այսուհետ՝ Համաձայնագիր):

Համաձայնագրի 4-րդ հոդվածով Կողմերը պարտավորվում են սահմանել դրա կատարման համար պատասխանատու իրավասու մարմին և այդ մասին տեղեկացնել ավանդապահին՝ միաժամանակ ծանուցելով Համաձայնագրի ուժի մեջ մտնելու համար անհրաժեշտ ներպետական ընթացակարգերի կատարման մասին: 

Ի ապահովումն հիշյալ պարտավորության՝ «Հայաստանի Հանրապետության միջազգային պայմանագրերի մասին» ՀՀ օրենքի 51-րդ հոդվածի 3-րդ մասի համաձայն անհրաժեշտ է կառավարության որոշմամբ նշանակել Համաձայնագրի կատարման հարցերով իրավասու մարմին: 
2. Առաջարկվող կարգավորման բնույթը
Համաձայնագրով նախատեսված իրավասու մարմին նշանակելու մասին ՀՀ կառավարության որոշման նախագծի (այսուհետ՝ Նախագիծ) նպատակն է ապահովել Համաձայնագրով ստանձնած պարտավորությունների արդյունավետ իրականացումը:

Համաձայնագրի կարգավորման առարկան են հանդիսանում փողերի լվացման և ահաբեկչության ֆինանսավորման (ՓԼ/ԱՖ) դեմ պայքարի ոլորտում ԱՊՀ մասնակից պետությունների ֆինանսական հետախուզության մարմինների միջև համագործակցության հետ կապված հարաբերությունները: 

Համաձայն «Փողերի լվացման և ահաբեկչության ֆինանսավորման դեմ պայքարի մասին» ՀՀ օրենքի 3-րդ հոդվածի 1-ին մասի 7-րդ կետի՝ ՓԼ/ԱՖ դեմ պայքարի ոլորտում լիազոր մարմին է հանդիսանում ՀՀ կենտրոնական բանկը: Նույն օրենքի 10-րդ հոդվածի 2-րդ մասով լիազոր մարմնի իրավասությունների հիմնական մասը վերապահված են վերջինիս կազմում գործող կառուցվածքային ստորաբաժանմանը՝ Ֆինանսական դիտարկումների կենտրոնին:
Միևնույն ժամանակ, Կենտրոնական բանկի խորհրդի 2009 թվականի փետրվարի 8-ի թիվ 117 Ա որոշմամբ հաստատված Հայաստանի Հանրապետության կենտրոնական բանկի ֆինանսական դիտարկումների կենտրոնի կանոնադրության 1-ին կետի համաձայն՝ Կենտրոնական բանկի ֆինանսական դիտարկումների կենտրոնը հանդիսանում է ՀՀ ֆինանսական հետախուզության մարմինը: 

Ելնելով վերոգրյալից և հաշվի առնելով Համաձայնագրի կարգավորման առարկան՝ Նախագծով առաջարկվում է Համաձայնագրի կատարման համար պատասխանատու իրավասու մարմին նշանակել Կենտրոնական բանկին՝ ի դեմս ֆինանսական դիտարկումների կենտրոնի, որպես ազգային ֆինանսական հետախուզության մարմնի: 

3. Ակնկալվող արդյունքը

Նախագծով առաջարկվող կարգավորումը թույլ կտա ապահովել ԱՊՀ մասնակից պետությունների ֆինանսական հետախուզության մարմինների միջև արդյունավետ համագործակցությունը: 

